К ОПУБЛИКОВАНИЮ
КОМИ РЕСПУБЛИКАСА ОЛАНПОДУВ ЁРД

Коми Республикалӧн Каналан Сӧветса депутатъяс И.А. Богдановлӧн, Е.В. Дьячковалӧн да О.А. Михайловлӧн запрос серти Коми Республикаса Каналан Сӧветын депутатъяслӧн ӧтувъяс (фракцияяс, депутатъяслӧн группаяс) йылысь положениелӧн 22 пунктлысь, мый вынсьӧдӧма Коми Республикаса Каналан Сӧветлӧн 2007 во урасьӧм тӧлысь 21 лунся III-10/24 №-а Шуӧмӧн, Оланподувлы лӧсялӧмсӧ прӧверитӧм йылысь делӧ серти Коми Республикаса Оланподув Ёрдлӧн шуӧм

Сыктывкар 		            2021 вося лӧддза-номъя тӧлысь 24 лун

Коми Республикаса Оланподув Ёрд, кӧні веськӧдлысьнас вӧлі В.В. Кретов, ёрдысьяснас вӧліны Н.В. Боковикова, А.В. Проскуров, 
кӧні участвуйтісны Коми Республикалӧн Каналан Сӧветса депутат О.А. Михайлов, А.В. Никулин – Коми Республикалӧн Каналан Сӧветса депутат Е.В. Дьячковаӧс петкӧдлысь, Коми Республикалӧн Каналан Сӧветӧс петкӧдлысь Е.В. Глухова – Коми Республикаса Каналан Сӧветлӧн Аппаратысь Инӧда веськӧдланінын оланподув оланпастэчас да канму лӧсьӧдан юкӧнса начальник,
Коми Республикаса Оланподувлӧн 96 статьяса 2 юкӧнӧ, «Коми Республикаса Оланподув Ёрд йылысь» Коми Республикаса Оланпаслӧн 3 статьяса 1 юкӧнлӧн 1 пунктӧ, 78, 79 да 80 статьяясӧ кутчысьӧмӧн,
видлаліс ёрдлӧн восьса заседание дырйи Коми Республикалӧн Каналан Сӧветса депутатъяс И.А. Богдановлӧн, Е.В. Дьячковалӧн, О.А. Михайловлӧн запрос серти Коми Республикаса Каналан Сӧветын депутатъяслӧн ӧтувъяс (фракцияяс, депутатъяслӧн группаяс) йылысь положениелӧн 22 пунктлысь, мый вынсьӧдӧма Коми Республикаса Каналан Сӧветлӧн 2007 во урасьӧм тӧлысь 21 лунся III-10/24 №-а Шуӧмӧн, Оланподувлы лӧсялӧмсӧ видлалӧм йылысь делӧ.
Тайӧ делӧсӧ видлалан помкаӧн лоис Коми Республикалӧн Каналан Сӧветса депутатъяс группалӧн запрос, а видлалан подулӧн – эрдӧдӧм гӧгӧрвотӧмлун сы серти, лӧсялӧны-ӧ Коми Республикаса Оланподувлы вылынджык индӧм Положениелӧн вензяна нормаясыс.
Ёрдысь-докладчик А.В. Проскуровлысь юӧрсӧ, кыкнанладорсаяслысь да найӧс петкӧдлысьяслысь висьтасьӧмсӧ кывзӧм бӧрын, сетӧм документъяссӧ да мукӧд материалсӧ туялӧм бӧрын Коми Республикаса Оланподув Ёрд

п а с й и с:

1. Коми Республикаса Каналан Сӧветын депутатъяслӧн ӧтувъяс (фракцияяс, депутатъяслӧн группаяс) йылысь положениелӧн 22 пунктса медводдза абзац серти, мый вынсьӧдӧма Коми Республикаса Каналан Сӧветлӧн 2007 во урасьӧм тӧлысь 21 лунся III-10/24 №-а Шуӧмӧн (водзӧ – Положение), Каналан Сӧветса Аппаратын уджалысьяслӧн лыдыс, кодъяс могмӧдӧны депутатъяслӧн ӧтувъяслысь уджсӧ, оз вермы лоны:
1) сэк, кор фракцияын либӧ депутатъяслӧн группаын 15 да унджык пырысь, - кык уджалысьысь унджык;
2) сэк, кор фракцияын либӧ депутатъяслӧн группаын 10-сянь 15-ӧдз пырысь, - ӧти уджалысьысь унджык.
Положениелӧн 22 пунктса мӧд абзацӧн урчитӧма, мый сэк, кор депутатъяслӧн ӧтувын 10 пырысьысь этшаджык, депутатъяслӧн ӧтувъяс асьныс могмӧдӧны ассьыныс уджсӧ.
Коми Республикалӧн Каналан Сӧветса депутатъяс И.А. Богдановлӧн, Е.В. Дьячковалӧн, О.А. Михайловлӧн запросын пуктӧма юалӧм сы йылысь, мый Положениелӧн вылынджык индӧм 22 пунктыс оз лӧсяв Коми Республикаса Оланподувлы, сылӧн 6, 17 да 78 статьяяслы, сы вӧсна мый, налӧн видзӧдлас серти, инӧд боксянь татшӧм ладмӧдӧмыс оз могмӧд Коми Республикалӧн Каналан Сӧветса депутатъяслы депутатлысь удж збыльмӧдігӧн условиеяссӧ, медым мытшӧдтӧг да окталунӧн збыльмӧдны ассьыныс инӧдъяссӧ да кывкутана могъяссӧ.
«Коми Республикаса Оланподув Ёрд йылысь» Коми Республикаса Оланпаслӧн 3 статьяса 1 юкӧнлӧн 1 пунктса «а» пунктув, 68 статьяса 2 да 3 юкӧнъяс подув вылын Коми Республикаса Оланподув Ёрд видлалӧ делӧяс сы йылысь, лӧсялӧны-ӧ Коми Республикаса Каналан Сӧветлӧн нормативнӧй инӧда актъяс Коми Республикаса Оланподувлы; примитӧ помшуӧмъяс сӧмын шыӧдчӧмын индӧм видлалантор серти да актлӧн сӧмын сійӧ юкӧн серти, кутшӧмӧс шыӧдчӧмын лыддьӧны оланподувлы лӧсявтӧмӧн. Та дырйи Коми Республикаса Оланподув Ёрд примитӧ делӧ серти помшуӧмъяссӧ видлалан актлысь кыдзи веськыд вежӧртассӧ, сідзи и официальнӧй да мукӧд актӧн сійӧс гӧгӧрвоӧдан либӧ инӧдӧн вӧдитчан практикаын артмӧм вежӧртассӧ донъялӧмӧн, а сідзжӧ инӧда актъяслӧн системаын сылӧн ин вылӧ мыджсьӧмӧн.
Тайӧ жӧ Коми Республикаса Оланпаслӧн 3 статьяса 2 да 3 юкӧнъяс серти Коми Республикаса Оланподув Ёрд решайтӧ сӧмын инӧд серти юалӧмъяс, оланподув судопроизводство дырйи сійӧ кутчысьӧ збыль лоӧмторъяс урчитӧмысь да туялӧмысь став случайын, кор тайӧ пырӧ мукӧд ёрдлӧн либӧ мукӧд органлӧн компетенцияӧ.
Татшӧм ногӧн, тайӧ делӧ серти видлаланторйӧн лоӧ Коми Республикаса Каналан Сӧветын депутатъяслӧн ӧтувъяс (фракцияяс, депутатъяслӧн котыръяс) йылысь положениелӧн 22 пункт, мый вынсьӧдӧма Коми Республикаса Каналан Сӧветлӧн 2007 во урасьӧм тӧлысь 21 лунся III‑10/24 №‑а Шуӧмӧн, а стӧчджыка кӧ, прӧверка сы серти, лӧсялӧ-ӧ тайӧ нормаыс Коми Республикаса Оланподувлы, мый урчитӧ Коми Республикаын политика, экономика да идеология боксянь унапӧлӧслунсӧ, унаютыралӧмсӧ, а сідзжӧ гарантируйтӧ ӧтйӧза ӧтувъяслысь оланпас водзын ӧткодьлунсӧ да Коми Республикалӧн Каналан Сӧветса депутатъяслы инӧдъяс да кывкутана могъяс мытшӧдтӧг да окталуна збыльмӧдан условиеяс могмӧдӧмсӧ (Коми Республикаса Оланподувлӧн 6, 17 да 78 статьяяс).
2. Россия Федерацияса Оланподувлӧн 72 статьяса 1 юкӧнлӧн «н» пункт, Коми Республикаса Оланподувлӧн 64 статьяса 1 юкӧнлӧн «н» пункт серти канму власьт да меставывса асвеськӧдлан органъяслысь система котыртан ӧтувъя принципъяс урчитӧм лоӧ Россия Федерациялӧн да Коми Республикалӧн ӧтувъя веськӧдланторйӧн.
Россия Федерациялӧн да Россия Федерацияса субъектъяслӧн ӧтувъя веськӧдланторъяс серти йӧзӧдсьӧны федеральнӧй оланпасъяс да на серти примитан Россия Федерацияса субъектъяслӧн оланпасъяс да мукӧд нормативнӧй инӧда акт (Россия Федерацияса Оланподувлӧн 76 статьяса 2 юкӧн, Коми Республикаса Оланподувлӧн 64 статьяса 2 юкӧн).
«Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь» 1999 во йирым тӧлысь 6 лунся 184-ФЗ №-а Федеральнӧй оланпаслӧн (водзӧ – Федеральнӧй оланпас) 2 статья серти Россия Федерацияса субъектлӧн канму власьт органъяслысь система артмӧдӧны: Россия Федерацияса субъектлӧн оланпас пыртысь (бӧрйӧм) канму власьт орган; Россия Федерацияса субъектлӧн медвылыс олӧмӧ пӧртысь канму власьт орган; Россия Федерацияса субъектлӧн мукӧд канму власьт орган, кутшӧмъясӧс артмӧдӧма Россия Федерацияса субъектлӧн оланподув (подувпуктас) серти.
Россия Федерацияса субъектлӧн оланпас пыртысь (бӧрйӧм) канму власьт орган лоӧ Россия Федерацияса субъектлӧн пыр уджалан медвылыс да оланпас пыртысь дзик ӧти власьт органӧн. Фракцияяслысь уджалан пӧрадоксӧ да мукӧд депутатъяслысь ӧтувъяс артмӧдан да налысь уджалан пӧрадоксӧ урчитӧны Россия Федерацияса субъектлӧн оланпасӧн да (либӧ) Россия Федерацияса субъектлӧн оланпас пыртысь (бӧрйӧм) канму власьт органлӧн уджаланартӧн либӧ мӧд инӧда актӧн (Федеральнӧй оланпаслӧн 4 статьяса 1 да 4 пунктъяс).
Тайӧ жӧ Федеральнӧй оланпаслӧн 4 статьяса 8 пункт серти Россия Федерацияса субъектлӧн оланпас пыртысь (бӧрйӧм) канму власьт орган ачыс решайтӧ ассьыс уджсӧ котыртӧм, инӧд, юӧр боксянь, материально-техническӧя да сьӧмӧн могмӧдан юалӧмъяссӧ.
Татшӧм ногӧн, Россия Федерацияса субъектъяслӧн оланпас пыртысь (бӧрйӧм) органъясса депутатъясӧн ассьыныс уджмогъяс збыльмӧдан условиеяссӧ индан юалӧмъясыс, кыдзи и мукӧд юалӧм, кутшӧмъяс пырӧны канму власьт да меставывса асвеськӧдлан органъяслысь система котыртан ӧтувъя принципъясӧ, кыдзи артмӧ Россия Федерацияса Оланподувлӧн 72 да 76 статьяяслӧн, Коми Республикаса Оланподувлӧн 64 статьялӧн вылынджык индӧм положениеясысь, пырӧны Россия Федерациялӧн да Россия Федерацияса субъектъяслӧн ӧтувъя веськӧдлӧм улӧ, кутшӧмъяслӧн оланпас пыртан моглӧн оланподув подув серти эм инӧд боксянь ладмӧдан тайӧ юкӧнын тырмымӧн паськыд дискреция, но та дырйи наӧн примитӧм помшуӧмъяслы оз позь лоны паныдӧн оланподув подувъяслы да веськӧдланторъяс да уджмогъяс Россия Федерация да Коми Республика костын юклан ӧтувъя принципъяслы.
Вылынджык вайӧдӧм да Россия Федерацияса Оланподулӧн да Коми Республикаса Оланподулӧн подулалӧм инӧда предписаниеяссӧ водзӧ сӧвмӧдӧма «Коми Республикаса Каналан Сӧвет йылысь» 2010 во вӧльгым тӧлысь 17 лунся 129-РЗ №-а, «Коми Республикалӧн Каналан Сӧветса депутатлӧн статус йылысь» 2006 во ӧшым тӧлысь 27 лунся 140-РЗ №-а Коми Республикаса Оланпасъясын, Коми Республикаса Каналан Сӧветлӧн Уджаланартын, кутшӧмӧс примитӧма Коми Республикаса Каналан Сӧветлӧн 2002 во ӧшым тӧлысь 18 лунся II-10/98 №-а Шуӧмын, Коми Республикаса Каналан Сӧветын депутатъяслӧн ӧтувъяс (фракцияяс, депутатъяслӧн группаяс) йылысь положениеын, мый вынсьӧдӧма Коми Республикаса Каналан Сӧветлӧн 2007 во урасьӧм тӧлысь 21 лунся III-10/24 №‑а Шуӧмӧн.
Сідз, «Коми Республикаса Каналан Сӧвет йылысь» 2010 во вӧльгым тӧлысь 17 лунся 129-РЗ №-а Коми Республикаса Оланпаслӧн 18 статьяса 1 юкӧн серти Каналан Сӧветлысь, сылӧн органъяслысь да депутатъяслысь уджсӧ инӧд, юӧр чукӧртан-донъялӧм, документация, котыртӧм боксянь, сьӧмӧн да материально-техническӧя могмӧдӧ Коми Республикаса Каналан Сӧветлӧн Аппарат – Коми Республикаса канму орган.
Фракцияяслысь уджалан пӧрадоксӧ да депутатъяслысь группаяс артмӧдан да налысь уджалан пӧрадоксӧ, а сідзжӧ Каналан Сӧветын налысь уджсӧ могмӧдан пӧрадоксӧ урчитӧны Уджаланартӧн, Каналан Сӧветлӧн мукӧд инӧда актӧн федеральнӧй оланпастэчас да тайӧ Оланпас серти (тайӧ Коми Республикаса Оланпаслӧн 17 статьяса 3 юкӧн).
Депутатъяс ӧтувъяслӧн уджмогъяс, депутатъяслӧн ӧтувъясӧ пырысьяслысь инӧдъяс да кывкутана могъяс збыльмӧдӧм, а сідзжӧ депутатъяслӧн ӧтувъяслысь уджсӧ могмӧдӧм серти юалӧмъяссӧ регламентируйтӧма Коми Республикалӧн Каналан Сӧветын депутатъяслӧн ӧтувъяс (фракцияяс, депутатъяслӧн группаяс) йылысь положениеӧн.
Положениелӧн 19 пункт серти депутатъяслӧн ӧтувъяс уджныссӧ инӧд, котыртӧм, юӧр боксянь, редакционно-издательскӧя могмӧдӧны асьныс. Депутатъяслӧн ӧтувъяслысь уджсӧ документация боксянь, сьӧмӧн, материально-техническӧя могмӧдӧ Каналан Сӧветлӧн Аппарат тайӧ Положениеӧн урчитӧм мындаын.
Торйӧн кӧ, тайӧ Положениелӧн 22 пунктӧн, котыртан коланлун вылӧ мыджсьӧмӧн, индӧма Коми Республикаса Каналан Сӧветлӧн Аппаратын уджалысьяслысь лыдсӧ, кодъяс могмӧдӧны депутатъяслӧн ӧтувъяслысь уджсӧ.
Татшӧм ногӧн, Положениелӧн 22 пунктса вылынджык индӧм нормаясыс регламентируйтӧны оз веськыда депутатъясӧн депутатъяслысь уджмогъяс да депутатъяслысь удж збыльмӧдӧмкӧд йитчӧм юалӧмъяс, а отсалан сяма, а стӧчджыка кӧ, Коми Республикаса Каналан Сӧветлӧн Аппаратын уджалысьясӧн депутатъяслӧн ӧтувъяслысь уджсӧ документация боксянь, сьӧмӧн, материально-техническӧя могмӧдан юалӧмъяс.
Татшӧм лоӧмторъяс дырйи колӧ шуны, мый Коми Республикалӧн Каналан Сӧветын депутатъяслӧн ӧтувъяс (фракцияяс, депутатъяслӧн группаяс) йылысь положениелӧн 22 пункт, мый вынсьӧдӧма Коми Республикаса Каналан Сӧветлӧн 2007 во урасьӧм тӧлысь 21 лунся III-10/24 №-а Шуӧмӧн, оз мун паныд Коми Республикаса Оланподувлы, сылӧн 6, 17 да 68 статьяяслы, сы вӧсна мый аслас оланподув-инӧда вежӧртас серти уджалысь инӧда ладмӧдӧмлӧн системаын тайӧ нормаыс подулавсьӧ Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс вылӧ, тырвыйӧ лӧсялӧ федеральнӧй оланпастэчаслӧн корӧмъяслы, кутшӧмъяс йитчӧны депутатъяс ӧтувъяслӧн уджалан пӧрадоккӧд, оз кыскы депутатъясӧн веськыда депутатъяслысь удж збыльмӧдігӧн торъялӧмӧ да сійӧс оз позь донъявны кыдзи Коми Республикалӧн Каналан Сӧветса депутатъяслы ассьыныс инӧдъяс да кывкутана могъяс окталуна збыльмӧдӧм вылӧ условиеяс могмӧдӧмысь кутысьӧс да налысь оланподув серти инӧдъяс да вӧля торкалысьӧс.
Коми Республикаса Каналан Сӧветлӧн Аппаратын уджалысьяслысь, кодъяс документация боксянь, сьӧмӧн, материально-техническӧя могмӧдӧны депутатъяслӧн ӧтувъяслысь уджсӧ, сійӧ либӧ мӧд лыд урчитӧмлысь коланлун да могъяслы лӧсяланлун серти юалӧмъясыс депутатъяслӧн ӧтувъясӧ пырысьяслӧн лыд вылӧ мыджсьӧмӧн лоӧны республикаса оланпас пыртысьлӧн медыджыд инӧдӧн да Коми Республикаса Оланподув Ёрдлӧн уджмогъясӧ, кыдзи сійӧс индӧма Коми Республикаса Оланподувлӧн 96 статьяын да «Коми Республикаса Оланподув Ёрд йылысь» Коми Республикаса Оланпаслӧн 3 статьяын, оз пырны.
Гижӧм вылӧ подуласьӧмӧн, Коми Республикаса Оланподувлӧн 96 статьяса 2 юкӧнӧ, «Коми Республикаса Оланподув Ёрд йылысь» Коми Республикаса Оланпаслӧн 66 статьяса 1 юкӧнӧ, 68, 69, 80 да 81 статьяясӧ кутчысьӧмӧн, Коми Республикаса Оланподув Ёрд 

ш у и с:

1. Лыддьыны, мый Коми Республикаса Каналан Сӧветын депутатъяслӧн ӧтувъяс (фракцияяс, депутатъяслӧн группаяс) йылысь положениелӧн 22 пункт, мый вынсьӧдӧма Коми Республикаса Каналан Сӧветлӧн 2007 во урасьӧм тӧлысь 21 лунся III-10/24 №-а Шуӧмӧн, оз мун паныд Коми Республикаса Оланподувлы.
2. «Коми Республикаса Оланподув Ёрд йылысь» Коми Республикаса Оланпаслӧн 73 статья серти тайӧ Шуӧмыс лоӧ бӧръяӧн, сійӧс оз позь обжалуйтны, дзик пыр вынсялӧ сійӧс йӧзӧдӧм бӧрын, уджалӧ веськыда да сійӧс оз эскӧдны мукӧд органӧн да чина йӧзӧн.
3. «Коми Республикаса Оланподув Ёрд йылысь» Коми Республикаса Оланпаслӧн 72 статья серти тайӧ Шуӧмсӧ дзик пыр колӧ официальнӧя публикуйтны «Коми Республикаса канму власьт органъяслӧн индӧд-тшӧктӧмъяс» журналын да йӧзӧдны «Ӧтуввез» юӧртан да коммуникация везйын Коми Республикалӧн официальнӧй сайтын «Коми Республикаса канму власьт органъясӧн примитӧм инӧда актъяс, мукӧд официальнӧй юӧр лыддьӧг» сетевӧй изданиеын (http://law.rkomі.ru).

Коми Республикаса Оланподув Ёрд
